
శశాంక విజయము










		
నలవి యగు మంత్రిమాత్రుండె యరివిదారి

విష్ణుమతధారి కొప్పెరకృష్ణసూరి.

	క.	
రంగన్నిజభుజశక్తి

స్వాంగలు లై రిపులు సమరవీథి న్బఱవన్

వెంగన్న యట్టు వంగల

వెంగన్న నతండు గనియె వేడుక మీఱన్.

	సీ.	
తనకీర్తి నిఖిలవిద్వన్మనఃకైరవ

        నిచయంబులకు చంద్రరుచులు గాఁగఁ

దనప్రతాపంబు శాత్రవదర్పనీహార

        మండలంబునకు నీరెండ గాఁగఁ

దనయనారతభూరిదానంబు యాచక

        సస్యపాళికి నభస్యంబు గాఁగఁ

దనచరిత్ర మశేషధార్మికచారిత్ర

        పంక్తులకును మేలుబంతి గాఁగ



	 





	గీ.	
నమరు సన్మార్గచారిజిహ్వాద్విజిహ్వ

ఖండనాంకుండు వినతోపకారశాలి

సామఘనపక్షుఁ డవదాతచారుముఖుఁడు

చెలఁగు వెంగన్న ద్విజకులశ్రేష్ఠుఁ డెన్న.

	మ.	
అలవెంగన్నకుఁ గూర్మితమ్ములు ఘనుం డౌకొప్పెరామాత్యుడున్

కలితాధ్వర్యుఁడు కళ్లకృష్ణుఁడును రంగప్పయ్య తిర్వేంగళ

ప్పలసత్కీర్తిహారుఁ డార్యుఁ డనుకంపాధుర్యుఁ డాచార్యుఁడున్

లలితు ల్వత్తురు ధాత్రి వంగలకులాలంకారు లై యేవురున్.

	క.	
మోచారుచిపరిభవకృ

ద్వాచారుచిరన్ శుచిత్వవర్ధిష్ణు యశ

శ్శ్రీచారుసత్కులీన

న్నాచారు వరించె వేంగనప్రభుఁ డెలమిన్.

	క.	
వెంగనకృప నాచారమ

యంగన యలబుచ్చికృష్ణయార్యున్ శేషా

ర్యుం గస్తురి నాదివరా

హుం గనె గాయత్రినిగమయుగయుగముఁబలెన్.

